
ЗАХИДАЛ 61

	 

	КОРДОВА БА ГРАНАДА

	 

	1932 оны зургаадугаар сарын 16

	 

	Бид Ази, Европоор аялан аялсаар манай эриний анхдугаар мянган жилийн эцэс хүрч түр зогсосхийн явсан замаа эргэж нэг харав. Яагаад ч юм Испанийг, арабуудын мэдэлд байх үеийн Испанийг бид ярилгүй орхисон учир түүнийг газрынхаа зураг дээр байрлуулахын тулд бас нэг эргэж санах хэрэгтэй болов. 

	Хэрэв чи мартчихаагүй бол энэ талаар зарим зүйлийг санаж байгаа байх. 711 онд арабын нэр цэргийн жанжин Африкаас Испани хүрч байсан билээ. Тарик гэгч тэр хүн явсаар Гибралтарын (Тарикийн уул гэдэг болжээ) хоолойд буудалласан. Арабууд хоёр жилийн дотор Испанийг бүхэлд нь байлдан эзэлж, түүнээс арай хойхон Португалийг бас түүнд нэгтгэсэн байна. Тэд улам цаашилсаар Францын нутаг руу орж түүний нийт өмнөд хэсгээр тархжээ. Түүнээс үхтлээ айсан франкууд болон бусад аймгууд Карл Мартеллийн удирдлагын доор нэгдэж арабуудыг зогсоохын тулд маш их хүч чармайлт тавьсан юм. Тэгээд тэд амжилт олж Турийн дэргэд, Францын Пуатьегийн ойролцоо болсон том тулалдаанд франкууд арабуудыг бут цохисон байна. Тэр бол том ялалт байсан бөгөөд тэгснээр Европыг эзлэх гэсэн арабуудын санаархал эцэс болсон ажээ. Түүнээс хойш ч гэсэн нэг талаас арабууд, нөгөө талаас франкууд ба Францын загалмайн шашинтан бусад хүн ам хоорондоо тулалдсаар л байв. Заримдаа арабууд ялж, Франц руу цөмрөн орж байсан ба заримдаа тэднийг Испани руу буцаан хөөн зайлуулдаг байлаа. Агуу Карл Испанийн нутгаас хүртэл арабууд руу довтолж байсан боловч ялагдаж байв. Тэгэхдээ олон үеийн турш тэнцүү байдал тогтож, арабууд Испанийг эзэгнэсээр байсан боловч цааш довтлохыг больсон байв. 

	Тийнхүү Испани орон нийт Африкийг дайруулан Монголын хил хүртэл үргэлжилсэн нутагтай Арабын их эзэнт гүрний хэсэг болжээ. Гэвч тэр нь удаагүй юм. Аравид иргэний дайн болж Аббасидууд Омейядуудын угсааны халифуудыг түлхэн унагаасныг чи санана. Испанид байсан Арабын эзэн Омейядад хамаардаг байсан учир аббасидын шинэ халифыг тэр хүлээн зөвшөөрөхөөс татгалзсан байв. Тийм учраас Испани Арабын эзэнт улсаас тасран салжээ. Багдадын халиф дэндүү алс хол бас өөртөө их бэрхшээлтэй тулгараад байсан болохоор юу ч хийж чадаагүй байна. Тэглээ ч гэсэн Испани Багдад хоёр дайсагналцсан хэвээр бас хэцүү цагт бие биедээ туслахын оронд бие биеэ хүнд байдалд ороход баярладаг байв. 

	Испанийн арабууд эх нутгаасаа тийнхүү тасран салсан нь зарим талаар баахан хуумгай алхам болжээ. Тэд алс холын оронд харийн хүн олны дунд, дайснаар хүрээлэгдсэн байлаа. Тэд бас цөөн хүн амтай байжээ. Хэцүү бэрх, аюултай цаг мөч ирэхэд туслах хэн ч байсангүй. Гэвч тэр үед тэд хүчиндээ бүрэн итгэсэн, аюул ирнэ гэж нэг их санаа зовдоггүй байжээ. Чухамдаа гэхэд тэд байдлыг маш сайн зохицуулж чадаж байв. Өрнөдөөс христос үндэстнүүд ямагт даралт үзүүлдэг байсан ч гэсэн тэд таван зуун жилийн турш Испанийн ихэнх нутгийг ганцаараа захиран эзэгнэж байв. Түүнээс хойш ч гэсэн тэд Испанийн өмнөдөд бас хоёр зуун жилийн турш бага шиг вант улс болон байсаар байлаа. Тийнхүү тэд Багдадын их эзэнт гүрнийг тогтоон барьсаар арабууд Испанид бүрэн буулт хийх хүртэл Багдад хот удтал тогтсоор байжээ. 

	Испанийн нутаг дээр арабууд тэгж долоон зуун жил ноёрхсон нь тун ч гайхалтай. Бас түүнээс ч илүү сонирхолтой зүйл гэвэл мавр гэж нэрлэгддэг байсан испанийн арабуудын тэрхүү өндөр соёл, соёл иргэншил юм. Нэг түүхчин хүн түүнийг шагшин магтахдаа:

	«Маврууд дундад эртний гайхамшиг болсон сонин вант улсыг Кордовт байгуулсан юм. Европ дахинд зэрлэг харанхуй ноёрхож байхад өрнөдийн ертөнцийн өмнө тэд ганцаараа мэдлэг ба соёл иргэншлийн хурц гэрэлт бамбарыг асаан байв» гэжээ. 

	Куртуб хот таван зуун жилийн турш тэрхүү вант улсын нийслэл нь байжээ. Түүнийг англиар ихэвчлэн Кордоба, заримдаа Кордова хэмээн нэрлэнэ. Би Кордобын тухай жаахан ярих гэж оролдъё. Тэр бол сая хүнтэй, уртаашаа арван миль, орчныхоо газрын хамт хорин дөрвөн миль газар эзэлсэн цэцэглэг болсон хот байв. Хотод жаран мянган ордон ба харш, хоёр зуун мянган жижиг байшин, наян мянган дэлгүүр мухлаг, гурван мянга найман зуун сүм, долоон зуун нийтийн халуун усны газар байсан гэж үздэг байна. Энэ нь хэтрүүлсэн тоо байж болох боловч хотын талаар зарим төсөөлөл өгч байгаа нь мэдээж. Кордоба олон номын сантай байсны дотор хамгийн том нь дөрвөн зуун мянган номтой эмирийн Номын сан байлаа. Кордобын их сургууль нийт Европт, Өрнөд Азид хүртэл алдартай байв. Ядуучууд үнэ төлбөргүй суралцдаг олон бага сургуультай байжээ. Нэг түүхчин хүн:

	«Христосын Европт лам нараас бусад хамгийн дээд давхаргад багтдаг хүн хүртэл огт бичиг үсэг мэддэггүй байхад Испанид бараг хүн бүр уншиж бичиж чаддаг байв» хэмээн өгүүлжээ. 

	Арабын өөр нэг их хот Багдадтай өрсөлдөн байсан Кордоба ийм байсан ажээ. Түүний алдар цуу Европ дахинд цуурайтан байв. Аравдугаар зууны үеийн германы нэгэн бичгийн хүн түүнийг «дэлхийн чимэг» хэмээн нэрлэжээ. Кордобын их сургуульд алс холын орнуудаас оюутнууд ирж суралцдаг байжээ. Арабын гүн ухааны нөлөө Парис, Оксфордын их сургууль, Умард Италийн их сургууль зэрэг Европын бусад их сургуулиудад дэлгэрч байжээ. Аверроэс буюу Ибн Рушд арван хоёрдугаар зууны үеийн Кордобын алдарт гүн ухаантан байлаа. Насан өндөр болсон үедээ тэр Испанийн эмиртэй ам мурийсны улмаас цөлөгдсөн ажээ. Тэгээд өөрийн орноос гарч одон Парист очиж суурьшин суужээ. 

	Европын бусад орнуудын нэгэн адил Испанид мөн л нэг төрлийн феодалын систем ноёрхож байв. Тэнд бас л хүчирхэг, том том язгууртнууд бий болж улс орны эрх баригч эмирүүд хоорондоо ямагт тулалддаг байв. Тэрхүү иргэний дайн нь гаднын довтолгооноос илүүгээр арабын улсыг сулруулахад хүргэжээ. Үүний хамт Умард Испанийн зарим нэг жижиг христосын улсууд хүчтэй болж арабуудыг шахан түрэх болжээ. 

	Манай эриний 1000 жилийн орчимд буюу яг мянга дахь жилийн эцсээр эмирийн улс бараг нийт Испанийг эзлэн авчээ. Өмнөд Францын зарим хэсэг хүртэл, түүний бүрэлдэхүүнд орсон байв. Гэвч унах нь ойртсон байжээ. Арабын эрхэм сайхан соёл иргэншил, түүний урлаг, эд баялаг, эцсийн эцэст баячуудын соёл иргэншил болсон байлаа. Өлссөн ядуучууд эсэргүүцэн босож, ажилтнууд самуун дэгдээж байв. Яв явсаар иргэний дайн өргөжин бүхэл бүтэн мужууд унаж, арабуудын испанийн эзэнт улс сарнин бутарчээ. Гэвч арабууд хэдийгээр тарж бутарсан ч гэсэн тогтсоор байж дөнгөж 1236 онд л Кордоба христосын ван Кастилид бууж өгчээ. 

	Арабууд өмнө зүг түрэгдсэн боловч эсэргүүцэн няцаасаар байлаа. Тэд Испанийн өмнөд нутагт Гранада хэмээх багахан вант улс байгуулж, тэндээ бэхэжжээ. Тэр вант улс нутаг дэвсгэрийн хувьд жижиг боловч уран зурагтаа арабуудын бүх соёл иргэншлийг хадгалсан байлаа. Гранадад тэр үеийн дурсгал болох алдарт Альгамбра дааман хаалга, баганууд, навчин хээ угалз тэргүүтний хамт одоо ч байдаг. Түүнийг анхандаа арабаар «ал˗Хамра» буюу улаан ордон гэдэг байжээ. Арабески бол үзэмжит сайхан хээ угалз бөгөөд түүнийг арабын болон исламын уран барилгын нөлөө туссан бусад барилгуудаас үзэж болно. Исламууд амьд биетийг дүрслэн харуулахыг нэг их таашаадаггүй байв. Тийм учраас барилгачид нь зөгнөлт сүлжилдсэн их хээ угалз тавих дуртай байв. Тийм хээ угалзыг дааман хаалган дээр их тавьж, өөр газруудад Коран судраас авсан арабын шүлгийг сайхан чимэглэл болгон урладаг байв. Араб үсгийг (эвхмэл) угалзлан бичих учир гоёл чимэглэлд хэрэглэхэд хялбар байдаг. 

	Гранадын вант улс хоёр зуун жил оршин тогтножээ. Түүнийг Испанийн загалмайтны улс, ялангуяа Кастили ихэд хавчин шахаж сандраадаг байсан учир заримдаа тэд Кастилид алба төлдөг байжээ. Хэрэв христосын улс хоорондоо эв найртай байсан сан бол Гранада магад тэгж удаан оршин тогтнож чадахгүй байх биз. Гэвч 1469 онд Испанийн хоёр гол улс болох Фердинанд, Изабелла хоёрын эрх баригчид худ ургийн холбоотой болж түүний учир Кастили, Аргон, Леон нэгдсэн байна. Фердинанд, Изабелла хоёр арабын Гранадын вант улсыг эцэс болгожээ. Тэднийг бүслэн Гранадад нь хаах хүртэл арабууд хэдэн жил баатарлагаар тулалджээ. Тэгээд өлсгөлөнд хавчигдан 1492 онд бууж өгсөн байна. Олон тооны сарацин буюу арабууд Испаниас зугтан гарч Африкт очсон юм. Гранадын ойролцоо одоо хүртэл «Еl hetimo sospiro delmoro» «маврын эцсийн амьсгал» гэсэн нэртэй газар байдаг билээ. 

	Гэвч Испанид олон тооны араб үлджээ. Испанийн түүхийн хамгийн харанхуй хуудасны нэг бол тэдгээр арабуудтай харилцаж байсан явдал мөн. Тэр үе орчимд захирагдахаас татгалзсан хүнийг эрүүдэн шүүх тамлалын аюулт зэвсгийг Испанид бий болгож, түүнийг ромын сүм хийж өгчээ. Сарацинуудын үед нэр төртэй болсон Еврейчүүдийг одоо хүчээр өөр шүтлэгтэн болгож, олон хүнийг шатаан алж байжээ. Эмэгтэйчүүд, хүүхэд ч гэж хайрлахгүй байв. Түүхчдийн ярьснаар: «Буруу номтныг (өөрөөр хэлбэл сарацинуудыг) үндэснийхээ гоё дээл, малгай, өмд өмсөхийг нь болиулж, өөрийн хэл, зан үйл, заншлаа орхиж, нэрээ хүртэл хэрэглэхээ больж, испаниар ярьж, испанийн ёс заншлыг дагаж, испани нэртэй болохыг шаардаж байжээ». Тэрхүү зэрлэг балмад ажиллагааг эсэргүүцсэн бослого үймээн гарч байсан нь мэдээж. Гэвч, түүнийг өчүүхэн ч энэрэх сэтгэлгүйгээр нударгалан дардаг байжээ. 

	Испанийн христос шашинтан усанд орох, биеэ угаахыг эрс эсэргүүцэж байсан бололтой. Испанийн арабууд биеэ угаах их дуртай, газар сайгүй нийтийн халуун усны газар барьдаг байсан болохоор нь түүний нь эсэргүүцдэг байсан байж болох юм. Христосынхон тэгээд ч зогссонгүй бүр цаашлан морискуудыг буюу мавруудыг, өөрөөр хэлбэл арабуудыг «засан тохинуулах зорилгоор» «тэд өөрсдөө болон тэдний эхнэрүүд, ер нь бусад хэн нь ч гэртээ болон өөр ямар нэгэн газар биеэ угаах, усанд орохыг хориглож» тэдний бүх биеэ угаах газрыг хураан авч эвдэлбэл зохино» гэсэн тушаал гаргаж байжээ. 

	Бие угаах нүглээс гадна морискуудад тулгаж байсан бас нэг том зэмлэл бол тэд шашныг хүлцэн үздэг явдал байв. Үүний тухай уншихад хачирхалтай ч гэсэн тэр нь хамба лам Валенси 1602 онд сарацинуудыг Испаниас хөөн зайлуулах зөвлөмж гаргаж байх үедээ нийтлүүлсэн «морискуудын үйлдсэн урван тэрсэлсэн» хэргийн дотор нэг гол зүйл болон орж байжээ. Үүнтэй холбогдуулан тэр хэлэхдээ «түргүүд ба магометанууд (мусульмануудын хуучин нэр) харьяат албат нартаа зөвшөөрдөг шашны бүх ажил үйлдлийн талаар тэрхүү морискууд чөлөөтэй шүтэх явдлыг өөр юунаас ч илүү сайшаадаг юм» гэсэн байв. Энд Испанийн сарацинуудын нэр дээр ухамсаргүйгээр мөн ч сайхан магтаал үг хэлсэн, испанийн христос шашинтны үзэл бодол хүлцэлгүй байдлаараа түүнээс мөн ч их ялгаатай байсан нь харагдаж байгаа биш үү!

	Олон сая сарацинууд Испаниас хүчээр хөөгдөн гарч ихэнх нь Африк руу зарим хэсэг нь Франц руу очжээ. Тэгэхдээ арабууд Испанид долоон зуун жил сууж байсан, тэрхүү урт хугацаанд тэд Испанийн ард түмэнтэй маш их нийлэн холилдсон байсан гэдгийг мартаж үл болно. Тэд гарлын хувьд араб боловч аажмаар улам бүр испани хүн болсоор байсан юм. Бүр хожим үеийн испанийн арабууд Багдадын арабуудтай огт адилгүй болсон байсныг үгүй гэхийн газаргүй мэт. Одоо ч гэсэн испаничуудын судсаар арабынхтай үлэмж холилдсон цус гүйсээр байгаа билээ. 

	Сарацинууд бас Францын өмнөд нутгаар, Швейцарт хүртэл тэгэхдээ эзэгнэх байдлаар биш, шилжин суурьшигчдын журмаар тархан суух болжээ. Одоо ч гэсэн өмнөд нутгийн француудын дотор араб маягийн царайтай хүн тааралддаг. 

	Энэ бол зөвхөн Испани дахь сарацинуудын ноёрхол төдийгүй, арабын соёл иргэншлийн эцэс нь байв. Энэ соёл, иргэншил Азид бүр түүнээс өмнө унасныг бид мэдэх билээ. Тэр нь олон орон, олон соёлд нөлөө үзүүлж, тод ул мөрөө үлдээжээ. Гэвч тэр нь түүхийн дараачийн үед дахин сэргэсэнгүй. 

	Сарацинуудын явснаас хойш Фердинанд ба Изабеллын хаанчлалын үед Испанийн хүчирхэг байдал нэмэгдсээр байлаа. Төдхөн Америкийг нээснээр тэд улам ч баяжиж, хэсэг хугацаанд Европт бусад орныг давамгайлсан хамгийн хүчирхэг орон нь болов. Гэвч тэр түргэн унаж, үл анзаарагдах орон болон хувирч тэгэхэд европын бусад орон цааш хөгжсөөр байв. Харин Испани зогсонги байдалд орж дэлхий дахин хувьсан өөрчлөгдөөд байхад Испани дундад эртийнхээ байдлаас салахыг хүсэхгүй зууралдсаар байлаа. 

	Английн түүхч Лейн Пул Испанийн сарацинуудын талаар ийн өгүүлсэн нь: «Испани орон олон үеийн турш соёл иргэншлийн төв, гоёмсог урлаг, шинжлэх ухаан, боловсрол, хамгийн их гэгээрсэн газар байв. Европын бусад ямар ч орон мавруудын эзэгнэлийн үеийн соёлын өндөр төвшинд хүрч чадаагүй юм. Фердинанд ба Изабеллын хаанчлал, Карлын эзэнт улсын үеийн богинохон хугацааны гялалзсан үе тийм давуулаг байдлын үндсийг тавьж чадаагүй байна. Мавруудыг хөөн зайлуулсан, Испани орон хэсэг зуур гэрэлд туссан саран лугаа адил гэгээ гэрлээ хадгалсаар байснаа дараа нь харанхуй дааж, тэр үеэс хойш ямагт харанхуй манан дотор уймран байх болсон юм. 

	Урьдын цагт маврууд гоё сайхан усан үзэм, чидун жимс, улаан буудайн алтан түрүү тарьж ургуулдаг байсан ямар ч үржил шимгүй цөл говийн тэр уудам нутаг нь л маврын цорын ганц дурсгал болон үлджээ, тэр нутагт байсан хүн ам харанхуй бүдүүлэг байснаа нэгэн үе оюун ухаан, боловсролд хүрч байжээ. Бусад үндэстэнтэй харьцуулбал дэмий их цөлбөн хоосолж, зүй ёсны доромжлол хүлээх болсон ард түмэн бүхэлдээ зогсонги байдалд орж мөхөн буурсан байна». 

	Энэ бол догшин шийтгэл юм. Жил орчмын өмнө Испанид хувьсгал болж хаан ширээнээсээ буув. Одоо тэнд бүгд найрамдах засаг тогтжээ. Энэхүү залуу бүгд найрамдах улс амжилтад хүрч Испанийг бусад үндэстний төвшинд хүртэл өөд татаж болох билээ. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

